
TÍÐINDI

Eirikur Lindenskov

Stýrisskipanarlógin ásetir í 
grein 32, stk. 2, at nærri regl­
ur um setanarviðurkifti løg­
mans og landsstýrismanna 
verða ásettar í løgtingislóg.

Samsýning og eftirløn 
landsstýrismanna er í dag 
skipað sambært løgtingslóg 
nr. 10 frá 8. januar 1993, sum 
seinast broytt við løgtingslóg 
nr. 65 frá 18. mai 2006.

Eftir galdandi lóg fær 
løgmaður samsýning sam­
svarandi lønarflokki 40 hjá 
tænastumonnum landsins 
og landsstýrisfólkini sam­
svarandi lønarflokki 38. 
Lønartalvan hjá tænastu­
monnum er seinast javnað 
tann 1. oktober 2013, og vóru 
samsýningarnar tá hesar:

Løgmaður fær 58.527 
krónur um mánaðin, sum er 	
702.324 krónur um árið.

Landsstýrisfólk fáa 49.845 
krónur um mánðin, sum er 
598.140 krónur um árið

Samsýningin verður út­
goldin mánaðarliga fram­
manundan frá 1. degi í 
mánaðinum aftaná, at lands­
stýrisfólkið hevur tikið við 
starvinum, til tann mánað­
urin er úti, tá ið landsstýris­
fólkið fer frá.

Borðfæ Umframt lønar­
samsýning fáa løgmaður og 
landsstýrisfólk útgoldið hes­
ar upphæddir sum borðfæ:

Løgmaður fær 7.181,61 
krónur um mánaðin, sum er 
86.179,38 krónur um árið

Landsstýrisfólk fáa 
2.393,87 krónur um mánaðin, 
sum er 28.726,46 krónur um 
árið.

Borðfæið, sum verður 
útgoldið mánaðarliga, er 
skattafrítt.

Onki eftirlit er við nýtsl­
uni av borðfæi, og tað finnast 
ongi hagtøl, sum vísa, hvat 
hesin peningur verður nýttur 
til.

Landsstýrisfólk, sum 
búgva uttan fyri Suður­
streymoy, hava rætt til frían 
bústað í Tórshavn. Í staðin 
fyri frían bústað kann eitt 
landsstýrisfólk fáa eitt árligt 
kostnaðarendurgjald, sum er 
tengt at, í hvørjum parti av 
landinum landsstýrisfólkið 
býr.

Skipanin við kostnaðar­
endurgjaldi fyri landsstýr­
isfólk tók upprunaliga út­
gangsstøði í skipanini, ið var 
galdandi fyri løgtingslimir, 
tillagað viðurskiftunum hjá 
landsstýrisfólkum. Kostnað­
arendurgjaldið var ætlað at 
vera endurgjald fyri útreiðsl­
ur í sambandi við starvið, m. 
a. flutning.

Kostnaðarendurgjøldini, 
sum eru víst niðanfyri, eru 
ikki skattskyldug.

Árliga kostnaðarendurg­
jald er fyri tey, sum búgva í 
Suðurstreymoy, undantikið 
Tórshavn, Hoyvík, Argir og 
Hvítanes	57.452,91 krónur.

Fyri tey, sum búgva í Norð­
streymoy er tað 78.997,76 
krónur.

Fyri tey, sum búgva í Eyst­
uroy er tað 100.542,60 krón­
ur.

Fyri tey, sum búgva í 
Sandoy/Vágum er tað	
143.632,29 krónur.

Og fyri tey, sum búgva 
aðrastaðni er tað 165.177,13 
krónur.

Kostnaðarendurg jaldið 
verður javnað á sama hátt 
sum vanligu viðbøturnar, ið 
tænastumenn fáa.

Landsstýrisfólk, sum velur 
at fáa frí hús í Tórshavn, fær 
umframt frían bústað eitt 
kostnaðarendurgjald, sum 
er 17.235,88 kr. árliga.

Kostnaðarendurg jaldið 
verður útgoldið mánaðar­
liga saman við lønarsamsýn­
ingini.

Í galdandi lóg eru ongar 
ásetingar um samskiftisút­
reiðslur. Verandi siðvenja er, 
at landið letur landsstýris­
fólkum fartelefon, farteldu og 
internetsamband og ber allar 
útreiðslurnar í hesum sam­
bandi. Tá ið landsstýrisfólk 
fara frá, er óskrivaða mann­
agongdin, at øll útgerðin skal 
latast landinum aftur, men 
tað er ymiskt, hvussu henda 
mannagongd verður fylgd.

Viðvíkjandi fráfaringarløn 
er ásett í galdandi lóg, at tá 
ið landsstýrisfólk fer frá, fær 
viðkomandi samsýning eftir 
hesi reglu:

Sitið styttri enn eitt ár: Í 3 
mánaðir eftir fráfaring

Sitið longri enn eitt ár: Í 6 
mánaðir eftir fráfaring

Fráfaringarlønin er tann 
sama sum lønarsamsýning­
in.

Um eitt fyrrverandi 
landsstýrisfólk, ið fær frá­
faringarløn, tekur sæti á 
tingi, fær viðkomandi bæði 
fráfaringarløn frá lands­
stýrisstarvinum og ting­
mannaløn, men tó í mesta 
lagi í 6 mánaðir.

Landsstýrisfólk hevur 
rætt til egineftirløn, tá ið við­
komandi hevur verið lands­
stýrisfólk í minsta lagi eitt 
ár samanlagt.

Hægsta eftirlønin er 60% 
av eftirlønargevandi lønini 
í tí lønarflokki, sum lands­
stýrisfólk er samsýnt eftir, tá 
ið viðkomandi fór úr starvi. 
Rætturin til fulla eftirløn 
verður vunnin eftir 8 ára 
starvstíð. Rætturin til eftir­
løn verður vunnin soleiðis:

Landsstýrisfólk fá egin­
eftirløn soleiðis:

1. til 4. árið: 9% árliga
5. til 8. árið: 6% árliga
Tilsamans eftir 8 árum	

60%
Eftirlønin verður útgoldin 

mánaðarliga frammanundan 
frá 1. í mánaðinum aftaná, at 
viðkomandi hevur fylt 67 ár. 
Undir ávísum fortreytum 
kann eftirløn verða útgoldin 
frá 60 ára aldri3 Hevur við­
komandi bæði verið løg­
maður og landsstýrisfólk, 
fær viðkomandi eftirløn sum 
løgmaður.

Reglur eru ásettar í gald­
andi lóg um, hvussu gerast 
skal, tá ið landsstýrisfólk eis­
ini hevur sitið á tingi, hvussu 
niðursett eftirløn verður út­
roknað og fyri hjúnafelaga­
eftirløn og barnaeftirløn.

Sambært galdandi lóg er 
ásett, at um landsstýrisfólk, 
tá ið viðkomandi tekur við, 
hevur størv í almennari tæn­
astu ella privatum virkjum, 
samtøkum ella stovnum, skal 
viðkomandi vanliga siga tey 
frá sær. Løgmaður kann tó 
loyva einum landsstýrisfólki 
at halda fram í tílíkum størv­
um, um løgmaður heldur, at 
tey ikki kunna hava við sær 
trupulleikar í røkjan av em­
bætisskylduni sum lands­
stýrisfólk. Løgmaður boðar 
Løgtinginum frá hesum.

Átta ár geva 45.651 í 
pensjón um mánaðin 
Løgmaður og landsstýrisfólk tjena sær rætt til 
fulla pensjón eftir átta árum. Øll landsstýrisfólkini, 
sum sita í dag, hava vunnið sær fulla pensjón

Landsstýrið metir, at 
av tí at tað snýr seg um 
egnu lønarviðurskif­
ti, er tað ikki dámligt, 
at landsstýrið hevur 
nakra sjálvstøðuga 
meting av lønaráset­
ingini. Landsstýris­
lønarnevndin er óheft 
sett og er ikki heft av 
lands- ella øðrum ser­
áhugamálum á nakr­
anhátt.

Tí er endamálið 
við uppskotinum ó­
broytt at leggja upp­
skot nevndarinnar 
fyri Løgtingið Smáar 
praktiskar tillagingar 
og nágreiningar eru 
tó gjørdar í mun til 
nevndarálitið umframt 
ein skiftisskipan.

– Sjálvur haldi eg tó, 
at uppskotið á einum 
øki gevur landsstrýris- 
og løgtingsmonnum, 
sum nú sita, ov góðar 
sømdir, og kundi hugs­
að mær orðingarnar, 
sum eru settar upp í 
skjali 2 til lógarupp­
skotið, men havi ikki 
gjørt tað, av tí at eg 
sum meginregla haldi 
tað vera rættast at 
leggja uppskoptð fram 
júst við teirri orðing, 
óhefta serfrøðinga­
nevndin skjýtur upp, 
sigur løgmaður í við­
merkingum til upp­
skotið.

Vilja 
ikki 
meta 
um 
egna 
løn

Nýskipanin hjá løgmanni

Ætlaðu broytingarnar eru hesar:
• 	 Lønartalvan hjá tænastumonnum 

landsins skal framvegis vera støði undir 
lønarsamsýningini til landsstýrisfólk

•	 lønarsamsýningarnar verða broyttar 
soleiðis, at løgmaður fær 130 % og 
landsstýrisfólk 110 % av lønini í lønarflokki 
40 hjá tænastumonnum landsins

•	 skipanin við borðfæi verður tikin av, og 
útreiðslur til umboðan verða tiknar við í vanligu 
rakstrarjáttanina hjá avvarðandi aðalráðum

•	 skipanin við fríum bústaði í Tórshavn 
verður tikin av, tó soleiðis, at løgmaður 
fær heimild til, í ávísum førum, at játta 
landsstýrisfólkum endurgjald fyri útreiðslur 
til bústað í Tórshavnar kommunu

•	 skipanin við kostnaðarendurgjaldi verður 
tikin av, og samstundis verður sett í verk ein 
skipan, har landsstýrisfólk fáa ókeypis og 
skattafrían tænastubil uttan førara at ráða yvir 

•	 landsstýrisfólk fáa framvegis neyðuga 
samskiftisútgerð við setan í starv, tað almenna 
rindar útreiðslur til útvegan, hald og nýtslu, 
og landsstýrisfólk verða skattað av hesum 
fría ágóða eftir galdandi skattareglum 

•	 tað verður mótroknað í fráfaringarlønini í 
teimum førum, har landsstýrisfólk hevur aðra 
lønarinntøku í fráfaringartíðarskeiðinum, 
soleiðis at tað almenna tá bert skal gjalda 
munin upp til ásettu samsýningina 

•	 verandi eftirlønarskipan verður broytt, 
soleiðis at farið verður frá verandi skipan 
til eina skipan, har landið rindar 15 % av 
lønarsamsýningini hjá landsstýrisfólkum 
í eina góðkenda eftirlønarskipan


